
Ina vusch sco ina Amy Winehouse rumantscha
Visita tar la chantautura sursilvana a Turitg

� Ella n’ha betg tants songs en ses re­
pertori. Ma quels ch’ella ha fan surstar. 
Els tunan misterius, forsa pudess ins 
dir sferics. Quai n’audan ins betg 
uschè savens en la musica ruman­
tscha. Fiona Cavegn suna ils 29 da set­
tember a Mustér. Probabel er in u l’au­
ter toc nov. Il festival va dus dis ed atgna­
main sa tracti dad in anniversari. La bar 
Nangijala exista dapi diesch onns e quai 
celebreschan ins cun ina brava festa. Il 
venderdi saira cumenzi cun musica da 
hip hop e la sonda vai vinavant cun soul, 
folk e rock per sautar e rockar. Quatter 
interprets u bands sa preschentan a Mu­
stér. «Jau ma legrel fitg sin quest concert», 
di Fiona. «I ha segir blera glieud ch’jau 
enconusch.» Ella sezza è numnadamain 
era gugent en il Nangijala nua ch’ins in­
scuntra adina indigens.  

Diala lasziva
In disc cumpact na datti fin uss anc betg, 
ma en l’internet sin soundcloud chattan 
ins trais tocs. En «Nuot da piarder» tuna 
la chantautura sursilvana sco ina lasziva 
diala giavinanta. Ella metta bler flad en 
sia vusch. Uschia para la vusch brausla e 
rumpaivla. Ma tuttina è ses chant ferm 
ed insistent. Quest effect remartgabel u 
insumma sia moda e maniera da chantar 
regorda a la famusa Amy Winehouse.

Var trenta giadas è Fiona passada si ils 
emprims mais da quest onn. «Igl è im­
purtant ch’ins dat in zichel gas l’entschat­

ta», manegia ella. «Ma jau less era vegnir 
meglra.» La stad ha ella prendì enavos il 
tempo per in «upgrade». Da preschent 
registrescha ella novas chanzuns, experi­

mentescha cun synthesizer, perfecziune­
scha ils beats, emprova ora lingias da bass 
etc. Tut quai al computer. «Jau less far in­
satge nov, insatge pli modern, insatge che 

vegn da mai e ch’ins n’enconuscha anc 
betg uschia da mai.» 

Dovra ditg per ina chanzun 
I giaja ditg fin ch’ella haja arranschà in 
toc, fin ch’i funcziunia tut, fin ch’ella sa­
ja propi cuntenza. Ella cumponeschia 
adina a la ghitarra e pir suenter colure­
schia ella or il toc al computer. A l’en­
tschatta da tut stettia dentant il text. 
Sch’ella sesia en il tren u en il tram nodia 
ella in patratg u ina construcziun. «Jau 
hai era schon scrit a fin ina chanzun en 
ina saira», di la chantautura. «Aber nor­
malmain vai in mez onn fin ch’il text è 
sco jau less.» 

Da pitschen ensi ha Fiona fatg musi­
ca. I dat ina cassetta che sia tatta ha pren­
dì si. L’entschatta di la tatta: «Uss tadlain­
sa Fiona. Ella vegn in di ina gronda chan­
tadura.» Lura chanta la mattina da quat­
ter onns «Salep e la furmicla». A chasa tar 
ils Cavegns èsi vegnì chantà bler. «Nus 
tadlavan radio e chantavan cun, per 
exempel la chanzun ‘Nus essan unics’, 
ma nus chantavan adina ‘Nus essan tu­
lis’.» L’emprim ha ella prendì uras da 
flauta, suenter da ghitarra ed in onn er 
uras da chant. Avant trais onns ha Fiona 
scrit sia emprima chanzun «Alla fin». Da 
las trais chanzuns sin soundcloud èsi sia 
preferida. Sin la dumonda sche ses sco­
lasts da musica u per exempel las uras da 
chant hajan gì ina gronda influenza di el­
la: «Atgnamain chant jau adina gist 
uschia sco quai ch’jau quetel ch’i saja bun 
e giaja a prà.»

Mai tenor recept
Questa stad ha Fiona terminà ses em­
prendissadi mercantil. Uss lavura ella dus 
dis l’emna sin chanzlia communala a 
Mustér e tschel temp fa ella in praticum 
en il studio da Manfred Zazzi e Thomas 
Fessler a Turitg. «Fascinant» u «cool» 
numna l’assistenta da tun sia nova lavur. 
Fin uss aveva ella adina registrà sezza sias 
chanzuns sin il computer. Uss vesa ella 
tge pussaivladads ch’i dat en in studio 
professiunal ed ella po schlargiar sia savi­
da tecnica.

Per auter che lavur e musica ha Fiona 
strusch temp. «Jau cuschin anc gugent», 
di la musicista. «Jau sun buna da mascha­
dar chaussas ch’auters na mangiassan mai 
ensemen. I vegn simplamain smanà tut 
en chazzetta.» Ella na fetschia darar insa­
tge tenor recept – ni en cuschina ni en la 
musica.

En cuschina maschaida ella chaussas ch’auters na vegnissan mai sin l’idea da cumbinar. 
En la musica cumbinescha ella jazz cun R&B e soul. FOTO C. CADRUVI

Curt e bun
Naschida ils: 8 da november 1998
Creschida si a: Breil
Abitescha a: Turitg e Breil
Clamada: commerzianta
Taidla gugent: soul
Band preferida: Portishead
Interpret: JMSN
Song actual: It runs through me
Colur: verd ed oransch
Baiva en sortida: Negroni

